
Annotatsiya: Ushbu maqolada uzoq muddatli aktivlarning buxgalteriya hisobida aks ettirilishi va baholanishi bilan bog‘liq 
dolzarb masalalar yoritilgan. Xususan, aktivlarning tasnifi, realizatsiya qilishdagi huquqiy va amaliy jihatlar, sotish 
xarajatlari va amortizatsiya hisob-kitoblariga oid muammolar tahlil qilingan. Shuningdek, chiqib ketayotgan aktivlarning 
qiymatini aniqlashda qo‘llaniladigan zamonaviy yondashuvlar ham ko‘rib chiqilgan. Muallif tomonidan ilgari surilgan 
xulosalar va takliflar, amaliyotga yo‘naltirilgan bo‘lib, hisob siyosatini takomillashtirishga qaratilgan.

Kalit soʻzlar: uzoq muddatli aktivlar, sotish xarajatlari, amortizatsiya, aktivlarning chiqib ketishi, hisob siyosati.
Abstract: This article addresses pressing issues related to the accounting and valuation of long-term assets. It focuses 
on the classification of assets, legal and practical aspects of their disposal, as well as the calculation of selling expenses 
and depreciation. Modern approaches to determining the value of disposed assets are also analyzed. The author’s 
conclusions and recommendations are practice-oriented and aimed at improving accounting policies and enhancing 
managerial decision-making.

Key words: long-term assets, selling expenses, depreciation, asset disposal, accounting policy.
Аннотация: В статье освещаются актуальные вопросы бухгалтерского учета и оценки долгосрочных активов. 
Особое внимание уделено классификации активов, юридическим и практическим аспектам их реализации, а 
также расчету расходов на продажу и амортизации. Рассмотрены современные подходы к определению стоимости 
выбывающих активов. Выводы и предложения автора направлены на совершенствование учетной политики и 
повышение эффективности управленческих решений.

Ключевые слова: долгосрочные активы, расходы на продажу, амортизация, выбытие активов, учетная политика.

K I R I S H
Uzoq muddatli aktivlarni hisobga olish muammosi buxgalteriya hisobining shakllanishi va rivojlanish 

tarixida doimiy o‘rganib kelingan, ko‘p qirrali va muhim mavzulardan biri hisoblanadi. Bu masala yuzasidan 
ko‘plab olim va mutaxassislar tomonidan nazariy hamda amaliy izlanishlar olib borilgan. Biroq, bugungi kunda 
iqtisodiyotni bozor tamoyillari asosida rivojlantirish jarayonida yuzaga kelayotgan murakkab va ko‘p hollarda 
qarama-qarshi tendensiyalar, mavjud buxgalteriya yondashuvlariga tanqidiy baho berishni va ularni chuqur 
tahlil qilishni taqozo etmoqda.

O‘zbekiston iqtisodiyotida bozor islohotlarining jadallashuvi, tubdan yangi iqtisodiy munosabatlar va xo‘jalik 
yuritish shakllarining paydo bo‘lishi mavjud qonunchilikka sezilarli o‘zgartishlar kiritilishini talab etmoqda. 
Ayniqsa, ipoteka asosida mulk munosabatlari, uzoq muddatli moddiy boyliklarni ijara asosida boshqarish, 
ko‘chmas mulkni ishonchli vakillar orqali yuritish, mahsulot taqsimoti shartnomalari doirasidagi aktivlar bilan 
bog‘liq moliyaviy operatsiyalar sifat jihatidan yangi bosqichga ko‘tarilmoqda.

Shu bilan birga, uzoq muddatli aktivlar bilan bog‘liq buxgalteriya hisobining amaldagi tizimi yangi 
shakllanayotgan xo‘jalik aloqalari va zamonaviy biznes modellari sharoitida barcha iqtisodiy jarayonlarni to‘liq 
qamrab ololmayapti. Amaldagi hisob siyosati va standartlar ko‘p hollarda biznes muhitidagi tezkor o‘zgarishlarga 
moslashmagan bo‘lib, bu esa yangi konseptual yondashuvlarni ishlab chiqish zaruratini yuzaga keltirmoqda. 
Aynan shuning uchun, ushbu maqolada uzoq muddatli aktivlarni hisobga olish va baholash bilan bog‘liq dolzarb 
masalalar chuqur tahlil qilinadi hamda mavjud normativ-huquqiy hujjatlar asosida takomillashtirish yo‘llari taklif 
etiladi.

M A V Z U G A  O I D  A D A B I Y O T L A R  S H A R H I
Uzoq muddatli aktivlarning chiqarilishi va baholanishi bilan bog‘liq nazariy hamda amaliy jihatlar iqtisodiy 

adabiyotlarda alohida e’tibor markazida turadi. Xususan, “kapital qo‘yilmalar” tushunchasi asosiy vositalarni 
shakllantirish, ularni yangilash va qayta tiklashga yo‘naltirilgan xarajatlar majmuasini o‘z ichiga olishi lozimligi 

haqidagi qarashlar A. Abdullayev, I.A. Zavalishina, M. Umarova, O. Eshboev, K. Ahmadjonov hamda  
O.U. Bobojonovlarning qator ilmiy ishlari orqali yoritilgan [1][2][3][4]. Bu yondashuvda kapital investitsiyalar 
korxonaning real aktivlari va ishlab chiqarish quvvatini tiklashdagi roli asosida talqin etiladi.

Ba’zi iqtisodchi olimlar esa o‘z aksiyalarini qayta sotib olish amaliyotini moliyaviy sarmoya faoliyatining 
muhim yo‘nalishi sifatida baholash zarurligini ilgari surmoqdalar. Jumladan, iqtisodiyot fanlari doktori, professor 
K.B. O‘razov o‘zining “Iqtisodiyotni erkinlashtirish sharoitida buxgalteriya hisobi konseptual masalalari” nomli 
ilmiy risolasida quyidagicha xulosaga keladi: “Korxonalar o‘z aksiyalarini turli maqsadlarda, jumladan, ayrim 
shaxslarning korxona ustidan to‘liq nazoratini ta’minlash yoki ularning bozor qiymati oshganidan so‘ng sotib, 
qo‘shimcha daromad olish niyatida sotib oladilar. Shunday ekan, aksiyalarni qayta sotib olish operatsiyalarini 
moliyaviy investitsiya sifatida e’tirof etish iqtisodiy jihatdan asosli hisoblanadi” [5].

I.N. Ismanov esa ulushli va qarzli qimmatli qog‘ozlarning bozor kon’yunkturasiga qarab muntazam ravishda 
qayta baholanishi lozimligini ta’kidlaydi. Unga ko‘ra, bunday qayta baholash natijasida hosil bo‘ladigan ijobiy 
farqlar “mulkni qayta baholash” bo‘yicha tuzatishlar hisobvaraqlarining debet tomonida aks ettiriladi [6].

Shuni alohida ta’kidlash lozimki, 5-sonli Xalqaro moliyaviy hisobot standarti (MHXS) uzoq muddatli aktivlar 
chiqarilishining moliyaviy hisobotda qanday aks ettirilishi kerakligi bo‘yicha qat’iy ko‘rsatma bermaydi. Bu esa 
amaliyotda mutaxassislar o‘rtasida mazkur masalaga turlicha yondashuvlarning yuzaga kelishiga olib kelmoqda. 
Masalan, Yu.A. Vasilevning fikricha, “sotish uchun mo‘ljallangan uzoq muddatli aktivlar” qisqa muddatli aktivlar 
tarkibiga kiritilishi kerak. Bu yondashuv, uning ta’rificha, 5-son MHXSning uchinchi bandida bayon etilgan 
mezonlarga asoslanadi. Ya’ni aktivlar sotish uchun mo‘ljallangan deb tasniflangan vaqtdan boshlab ularni qisqa 
muddatli aktivlar sifatida qayta tasniflash nazarda tutilgan [7].

J. Rishar tomonidan esa uzoq muddatli aktivlarni baholash bo‘yicha hisob yo‘nalishlari muhokama qilingan. 
Uning fikricha, “statik buxgalteriya hisobi – bu korxonaning barcha aktivlarini sotish paytida, undan tushgan 
mablag‘lar uning kreditorlik qarzlarini qoplashga yetarlimi yoki yo‘qligini aniqlash imkonini beradigan hisob 
tizimidir. Statik buxgalteriya hisobi korxona faoliyatining uzluksizlik tamoyiliga zid” [8].

Mazkur masalaga oid yondashuvlar orasida muqobil fikrlar ham mavjud bo‘lib, ayrim mutaxassislar uzoq 
muddatli aktivlarning hisobda aks ettirilish tartibiga boshqacha yondashuvni taklif qiladilar. Jumladan, moliyaviy 
hisobot sohasi mutaxassisi V. Borisenko o‘z tadqiqotlarida sotish uchun mo‘ljallangan deb tasniflangan aktivlar 
kompaniyaning moliyaviy holati to‘g‘risidagi hisobotda mustaqil ko‘rinishda, ya’ni boshqa aktiv va majburiyat 
turlaridan alohida tarzda aks ettirilishi lozimligini ta’kidlaydi. Ushbu fikr 5-sonli Xalqaro moliyaviy hisobot 
standartining 38-bandida belgilangan huquqiy va hisob siyosatiga asoslanadi. Mazkur bandga ko‘ra, chiqarib 
yuborilishi rejalashtirilgan aktivlar guruhi yoki ularga tegishli majburiyatlar (ya’ni “chiqib ketayotgan guruh” 
elementlari) moliyaviy hisobotda boshqa aktivlar yoki majburiyatlardan farqli holda, mustaqil satrda ifodalanishi 
lozim. Bu yondashuv, o‘z navbatida, investorlar va manfaatdor tomonlar uchun kompaniyaning moliyaviy 
holatini yanada aniqlik bilan ko‘rsatish imkonini beradi [9].

Fikrimizcha, ko‘rsatilgan hech bir usul 5-son MHXS talablariga, ya’ni sotish uchun mo‘ljallangan uzoq 
muddatli aktivlar (chiqib ketayotgan guruhlar)ning hisobotdagi taqdimotiga zid emas.

Ammo tahlillar natijasi shuni ko‘rsatadiki, yuqorida tilga olingan iqtisodchi olimlar tomonidan uzoq muddatli 
aktivlar hisobi bo‘yicha tadqiqotlar keng qamrovda olib borilgan bo‘lsa-da, ayrim muhim jihatlar yetarlicha qamrab 
olinmagan. Xususan, aktivlarning chiqarilishi bilan bog‘liq aniq mexanizmlar va buxgalteriya yondashuvlarining 
o‘zaro ta’siri hali-hanuz atroflicha yoritilmagan.

T A D Q I Q O T  M E T O D O L O G I O YA S I
Ushbu tadqiqotda chiqib ketayotgan uzoq muddatli aktivlarga oid buxgalteriya amaliyotini o‘rganish uchun 

normativ-huquqiy hujjatlar, Xalqaro moliyaviy hisobot standartlari va mavjud ilmiy manbalar kontent tahlil usuli 
asosida tahlil qilindi. Shuningdek, amaliy tajribalarni solishtirma va tahliliy yondashuvlar orqali baholashga 
alohida e’tibor qaratildi.

T A H L I L  V A  N A T I J A L A R
Xo‘jalik yurituvchi subyektlar tomonidan o‘z moliyaviy-xo‘jalik faoliyatining samaradorligini oshirishga 

qaratilgan sa’y-harakatlar so‘nggi yillarda ularning biznes faoliyati natijalarini chuqur tahlil qilishga bo‘lgan 
ehtiyojni kuchaytirdi. Bunday tahlillar natijasida subyektlar ko‘pincha o‘zlarining ayrim uzoq muddatli aktivlarini 
realizatsiya qilish, kam daromadli yoki strategik ahamiyatini yo‘qotgan yo‘nalishlarni yopish, filiallarni tugatish 
yoki sho‘ba korxonalarni to‘liq tarzda sotish haqida qaror qabul qiladilar. Bu kabi strategik harakatlar korxonaning 
umumiy moliyaviy holatiga, kelgusidagi daromadlilik ko‘rsatkichlariga hamda pul oqimlariga sezilarli darajada 
ta’sir ko‘rsatadi. Natijada, ushbu holatlar moliyaviy hisobotlarni tuzishdagi eng muhim prinsip – faoliyatning 
uzluksizligi tamoyilini xavf ostida qoldirishi mumkin.

Shu kabi vaziyatlar yuzaga kelganida buxgalteriya hisobida alohida yondashuvni shakllantirish zarur 
bo‘ladi. Xususan, bunday operatsiyalarni “sotish uchun mo‘ljallangan uzoq muddatli aktivlar” sifatida tasniflash 
va ular bo‘yicha hisob-kitoblarni 5-sonli Xalqaro moliyaviy hisobot standarti (MHXS) talablariga muvofiq amalga 
oshirish tavsiya etiladi.

Xo‘jalik yurituvchi subyektlar ba’zan asosiy vositalar yoki nomoddiy aktivlar kabi uzoq muddatli aktivlarni 
sotish bo‘yicha qaror qabul qilishi mumkin. Bundan tashqari, ular butun aktivlar guruhini va ular bilan bog‘liq 
majburiyatlarni ham realizatsiya qilish ehtimolini ko‘rib chiqadilar. 5-sonli MHXS aynan shu holat uchun maxsus 
atama – “chiqib ketayotgan guruh” tushunchasini joriy etgan.

Mazkur standartning A-ilovasida keltirilgan ta’rifga ko‘ra, “chiqib ketayotgan guruh” – yagona operatsiya 
natijasida sotish yoki boshqa shaklda uzatilishi ko‘zda tutilgan aktivlar majmuasi va ular bilan bevosita bog‘liq 
majburiyatlarni anglatadi. Ushbu guruh har xil turdagi – uzoq va qisqa muddatli aktivlar hamda majburiyatlarni 
o‘z ichiga olishi mumkin. Shuningdek, u pul oqimini shakllantiruvchi yakka birlik yoki uning tarkibiy qismi sifatida 
ham namoyon bo‘lishi mumkin.

Chiqib ketayotgan guruhga amaliy misol sifatida quyidagilarni keltirish mumkin: sho‘ba korxona, ishlab 
chiqarish bo‘linmasi yoki bir nechta ishlab chiqarish ob’ektlaridan iborat butun boshli biznes yo‘nalishi. Bu 
yondashuv xo‘jalik subyektining aktivlarini yanada aniqlik bilan tahlil qilish, ularga to‘g‘ri baho berish va 
investorlarga ishonchli axborot taqdim etish imkonini beradi.

Uzoq muddatli aktiv (yoki chiqib ketayotgan guruh), agar uning balans qiymati doimiy foydalanish orqali 
emas, balki asosan sotish orqali qoplanishi kutilsa, 5-sonli MHXSning 6-bandiga muvofiq “sotish uchun 
mo‘ljallangan” deb tasniflanadi. Masalan, agar kompaniya avtomobilni sotishga qaror qilsa, uning balans qiymati 
asosan sotishdan tushadigan pul mablag‘lari hisobidan qoplanadi. Shu sababli, ushbu avtomobil “sotish uchun 
mo‘ljallangan” tushunchasiga to‘liq mos keladi.

Uzoq muddatli aktiv yoki chiqib ketayotgan guruhni “sotish uchun mo‘ljallangan” deb tasniflash uchun 
u ma’lum mezonlarga to‘liq javob berishi kerak. 5-sonli MHXSning 7-bandida belgilangan talablarga ko‘ra, 
quyidagi ikki asosiy shart bajarilishi lozim:

1. Aktiv (yoki chiqib ketayotgan guruh) hozirgi holatida zudlik bilan sotish uchun tayyor bo‘lishi lozim. 
Bunda aktivni sotish odatiy bozor sharoitlari asosida amalga oshirilishi nazarda tutiladi. Ya’ni, aktiv qo‘shimcha 
tayyorgarlik ishlari talab qilinmasdan xaridorga taklif etilishi mumkin bo‘lishi zarur.

2. Sotish jarayoni yuqori ehtimollik darajasiga ega bo‘lishi kerak. Bu kompaniya tomonidan sotuv bilan 
bog‘liq choralar ko‘rilayotganini, jarayon faol olib borilayotganini va bitim muvaffaqiyatli yakunlanish ehtimoli 
yuqoriligini anglatadi.

1-misol: “Davr” MChJ rahbariyati o‘ziga tegishli ofis binosini sotish bo‘yicha qaror qabul qiladi va xaridor 
izlashni boshlaydi. Bu holatda ikki xil vaziyat yuzaga keladi:

- Bino to‘liq holatda sotuvga tayyor bo‘lib, kapital ta’mir talab etilmaydi. Ushbu bino “sotish uchun 
mo‘ljallangan aktiv” sifatida tan olinadi, chunki u hozirgi holatida sotilishi mumkin.

- Bino kapital ta’mirga muhtoj bo‘lib, kompaniya uni faqat ta’mirdan so‘ng sotishni rejalashtirgan. Bu holatda 
bino “sotish uchun mo‘ljallangan” deb tasniflanmaydi va u asosiy vositalar tarkibida saqlanadi.

Sotuv ehtimolligini tasdiqlovchi ikkinchi mezon bajarilishi uchun quyidagi shartlarga ham bir vaqtda rioya 
qilinishi zarur (5-sonli MHXS, 8-band):

- Kompaniya rahbariyati aktiv yoki chiqib ketayotgan guruhni sotish bo‘yicha rasmiy qaror qabul qilgan 
bo‘lishi lozim;

- Xaridor izlash va sotuv rejasi bo‘yicha faol harakatlar amalga oshirilayotgan bo‘lishi kerak;
- Aktiv bozordagi adolatli qiymatga mos narxda taklif etilayotgan bo‘lishi lozim;
- Sotuv bitimini aktiv “sotish uchun mo‘ljallangan” deb tan olingan kundan boshlab bir yil ichida yakunlash 

rejalashtirilgan bo‘lishi kerak;
- Amalga oshirilayotgan choralar rejani bajarish qat’iyligini va undan voz kechish ehtimolining pastligini 

ifodalashi zarur.
Mazkur mezonlar bajarilgan taqdirdagina aktiv yoki aktivlar guruhi “sotish uchun mo‘ljallangan aktivlar” 

sifatida qayd etiladi.
Ammo amaliyotda sotish jarayoni 12 oy ichida yakunlanmasligi mumkin. Agar bu holat kompaniya 

nazoratidan tashqari sabablar bilan bog‘liq bo‘lsa va rahbariyat sotish niyatidan voz kechmagan bo‘lsa, aktiv 
(chiqib ketayotgan guruh) tasniflashda davom ettiriladi.

2-misol: “Yulduz” MChJ rahbariyati ishlab chiqarish binosini sotish bo‘yicha qaror qabul qiladi va uni “sotish 
uchun mo‘ljallangan” deb tasniflaydi. Xaridor bilan imzolangan shartnoma doirasida bino texnik ekspertizadan 
o‘tkaziladi va kamchiliklar aniqlanadi. Xaridor kompaniyadan nosozliklarni bartaraf etishni talab qiladi, bu 
esa sotuv muddatining 12 oydan oshishiga olib keladi. Shunga qaramay, kompaniya zudlik bilan ta’mirlash 
ishlarini boshlaydi. 5-sonli MHXSga ko‘ra, bunday holat istisno sifatida qabul qilinadi va aktivni “sotish uchun 
mo‘ljallangan” deb tasniflash davom ettiriladi.

Aktivni “sotish uchun mo‘ljallangan” deb tasniflash to‘g‘risidagi qaror, barcha belgilangan mezonlar bajarilgan 
sana asosida qabul qilinadi. Agar tasniflash mezonlari hisobot davri tugagandan so‘ng, lekin moliyaviy hisobot 
e’lon qilinishidan oldin bajarilgan bo‘lsa, bu o‘zgarish moliyaviy hisobot asosiy shakllarida emas, balki unga 
ilova qilingan izohlarda ochiq bayon etiladi.

Bu yondashuv xalqaro buxgalteriya hisobining prinsiplariga muvofiq ravishda foydalanuvchilarga 
korxonaning moliyaviy holatidagi muhim o‘zgarishlar haqida to‘liq ma’lumot beradi. Natijada investorlar, 
kreditorlar va boshqa manfaatdor tomonlar asosli va ishonchli qarorlar qabul qilish imkoniyatiga ega bo‘ladilar.

3-misol: “Shams” MChJ 2022–12–25 sanasida ishlab chiqaruvchi bo‘linmasini sotishga qaror qildi. 
Aksiyadorlar 2023–01–14 sanasida navbatdan tashqari yig‘ilishda qarorni tasdiqladilar. Korxona moliyaviy yili 
12–31 sanasida tugaydi va hisobot 2023–04–25 kuni e’lon qilinadi. Tasniflash mezonlari hisobot sanasidan 
keyin bajarilganligi sababli, 2022-yil uchun moliyaviy hisobotda aktivlar guruhi bo‘yicha avvalgi hisobga olish 
tartibi saqlanadi. Biroq, sotish bo‘yicha tegishli ma’lumotlar hisobotga ilova qilingan izohlarda, hisobot davridagi 
muhim voqea sifatida keltiriladi.

1-rasm. Sotish uchun mo‘ljallangan uzoq muddatli aktivlarni hisobga olish ketma-ketligi.

Sotish uchun mo‘ljallangan deb tasniflangan uzoq muddatli aktivlar (yoki chiqib ketayotgan guruhlar)ni 
hisobga olish bo‘yicha umumiy yondashuv quyidagi bosqichlarga asoslanadi. Bunday aktivlarni hisobga olish 
bo‘yicha standartning asosiy talablarini batafsil ko‘rib chiqamiz.

I bosqich.
Aktiv (yoki chiqib ketayotgan guruh) birinchi marta “sotish uchun mo‘ljallangan” deb tasniflanishidan oldin, 

ushbu aktivlar va ular bilan bog‘liq majburiyatlarning balans qiymati amaldagi moliyaviy hisobot standartlari 
talablariga muvofiq qayta baholanadi. Bu baholash 5-sonli MHXSning 18-bandida belgilanganidek, aktivlarning 
amaldagi me’yoriy hujjatlarga asoslangan qiymatini aniqlashni ta’minlaydi.

Boshqacha aytganda, xo‘jalik yurituvchi subyekt uzoq muddatli aktivlarga nisbatan o‘zining odatiy hisob 
siyosatini, ushbu aktivlar “sotish uchun mo‘ljallangan” deb tasniflash uchun barcha mezonlar bajarilguniga qadar 
qo‘llashi lozim. Ushbu bosqichda e’tibor qaratilgan standartlar ro‘yxati to‘liq emas. Agar sho‘ba korxona “sotish 
uchun mo‘ljallangan” deb tasniflangan bo‘lsa, uning har qanday aktivlari va majburiyatlari (shu jumladan, qisqa 
muddatli aktivlar, 5-son MHXS tatbiq etilmaydigan aktiv va majburiyatlar) o‘ziga tegishli bo‘lgan standartlarga 
muvofiq baholanadi. Ularning ro‘yxati sho‘ba korxonaning aktivlari va majburiyatlarining o‘ziga xosligiga qarab 
aniqlanadi.

Agar chiqib ketayotgan guruh yangi sotib olingan va sotib olish vaqtida “sotish uchun mo‘ljallangan” deb 
tasniflash mezonlariga javob beradigan kompaniya bo‘lsa, u holda 5-sonli MHXSga muvofiq – sotish xarajatlari 
chegirilgan adolatli (haqqoniy) qiymat asosida baholanadi.

II bosqich.
Aktiv “sotish uchun mo‘ljallangan” deb tasniflangan sanada u ikki qiymatdan pastrog‘i asosida baholanadi: 

mavjud balans qiymati yoki sotish xarajatlari chiqarib tashlangan adolatli qiymat. Agar adolatli qiymat balans 
qiymatidan past bo‘lsa, bu farq aktivning qadrsizlanishi sifatida tan olinadi va buxgalteriya hisobida zarar sifatida 
aks ettiriladi.

Bundan tashqari, qayta tasniflangan uzoq muddatli aktivlar (alohida yoki chiqib ketayotgan guruh tarkibida), 
agar ular “Sotish uchun mo‘ljallangan uzoq muddatli aktivlar” nomli 5-sonli MHXS talablariga bo‘ysunmaydigan 
bo‘lsa, ularga ilgari qo‘llanilgan standartlar asosida hisob yuritishda davom ettiriladi. Ushbu standart talablari 
tatbiq etilmaydigan aktivlar quyidagilarni o‘z ichiga oladi:

- moliyaviy aktivlar;
- adolatli qiymatda baholanadigan investitsion ko‘chmas mulk;
- xodimlarga mukofotlash natijasida tan olingan aktivlar;
- kechiktirilgan soliq aktivlari va boshqalar.
Chiqib ketayotgan guruhga kiruvchi aktivlarni baholashga alohida yondashuv talab etiladi. “Sotish uchun 

mo‘ljallangan” deb tasniflangan chiqib ketayotgan guruhning adolatli qiymati butun guruh aktivlari uchun 
umumiy tarzda hisoblanadi, ya’ni alohida aktivlar emas, balki ular bilan bog‘liq majburiyatlar chiqarib tashlangan 
holda umumiy qiymat aniqlanadi. Bu holatda guruhdagi uzluksiz qadrsizlanishdan yuzaga kelgan zarar 5-sonli 
MHXSga muvofiq baholanishi lozim bo‘lgan uzoq muddatli aktivlar o‘rtasida taqsimlanadi.

Mazkur standartning 23-bandiga muvofiq, zarar quyidagi tartibda taqsimlanadi: birinchi navbatda, 
g‘udvilning balans qiymati kamaytiriladi, so‘ngra zarar qolgan uzoq muddatli aktivlar o‘rtasida ularning balans 
qiymatiga mutanosib tarzda taqsimlanadi.

III bosqich.
5-sonli MHXS talablari asosida, aktiv “sotish uchun mo‘ljallangan” deb e’tirof etilgandan so‘ng quyidagilar 

amalga oshiriladi:
- Uzoq muddatli aktivlar, shu jumladan chiqib ketayotgan guruh tarkibidagi aktivlar bo‘yicha amortizatsiya 

hisoblash to‘xtatiladi;
- Aktiv ikkita qiymatdan pastrog‘i – balans qiymati yoki sotish xarajatlari chiqarib tashlangan adolatli qiymat 

asosida qayta baholanadi;
- Bunday aktivlar va ularga tegishli majburiyatlar moliyaviy hisobotda boshqa aktiv va majburiyat turlaridan 

alohida ko‘rinishda, ya’ni ajratilgan tarzda aks ettiriladi.
Har bir hisobot sanasida “sotish uchun mo‘ljallangan” aktiv (yoki chiqib ketayotgan guruh) eng kichik qiymat 

bo‘yicha – balans qiymati va sotish xarajatlari chiqarib tashlangan adolatli qiymat asosida baholanadi. Natijada 
balans qiymatining adolatli qiymatga kamayishi bu aktivning qadrsizlanishidan zarar sifatida tan olinadi va 
boshlang‘ich tasniflash sanasida aks ettirilgan zarar sifatida e’tirof etiladi.

Agar keyingi davrlarda adolatli qiymat oshsa, kompaniya ilgari tan olingan qadrsizlanishdan zarar miqdorida 
daromadni tiklaydi. Biroq bu daromad ilgari tan olingan umumiy zarardan oshmasligi kerak (hatto aktiv “sotish 
uchun mo‘ljallangan” deb tasniflangandan keyin ham).

Bundan tashqari, uzoq muddatli aktiv (yoki chiqib ketayotgan guruh) bo‘yicha hali tan olinmagan foyda 
yoki zarar faqatgina sotuv amalga oshirilgan, ya’ni bitim rasmiylashtirilgan sanada moliyaviy natijalar sifatida 
tan olinadi (5-son MHXS, 24-band).

Agar ilgari bajarilgan tasniflash mezonlari keyinchalik bajarilmasa (ya’ni aktiv endilikda sotilmasligi yoki 
rejadan voz kechilsa), u “sotish uchun mo‘ljallangan” toifasidan chiqariladi. Bunday holatda aktiv oldingi toifasiga 
qayta tasniflanadi va quyidagi qiymatlardan pastrog‘i asosida baholanadi:

- Aktivning “sotish uchun mo‘ljallangan” deb tasniflangan sana holatidagi balans qiymati, tegishli 
amortizatsiya va ehtimoliy qayta baholashlarni inobatga olgan holda;

- Aktivdan foydalanishni davom ettirish qarori qabul qilingan kundagi tiklanadigan qiymat (yoki foydalanish 
qiymati).

Agar qayta tasniflashdan keyin aktivning qiymati o‘zgarsa, bu o‘zgarish “davom ettirilayotgan faoliyatdan 
kelib chiqqan foyda yoki zarar” sifatida moliyaviy hisobotda aks ettiriladi. Bu esa foydalanuvchilarga 
kompaniyaning moliyaviy holati va aktivlardan foydalanish strategiyasidagi o‘zgarishlar haqida to‘liq axborot 
taqdim etadi.

X U L O S A  V A  T A K L I F L A R
5-sonli Xalqaro moliyaviy hisobot standarti (MHXS) talablari asosida “sotish uchun mo‘ljallangan uzoq 

muddatli aktivlar” (yoki chiqib ketayotgan guruhlar) to‘g‘risidagi ma’lumotlarning moliyaviy hisobotda oshkor 
etilishi bo‘yicha asosiy talablar quyidagilardan iborat:

- Sotish uchun mo‘ljallangan deb e’tirof etilgan uzoq muddatli aktivlar (yoki chiqib ketayotgan guruhga 
tegishli aktivlar) moliyaviy holat to‘g‘risidagi hisobotda boshqa aktiv turlaridan alohida satrda aks ettirilishi lozim. 
Bu foydalanuvchilarga ushbu aktivlarning holati va istiqboli haqida aniq tasavvur hosil qilish imkonini beradi.

- Xuddi shuningdek, sotish uchun mo‘ljallangan chiqib ketayotgan guruh tarkibiga kiruvchi majburiyatlar 
ham moliyaviy holat to‘g‘risidagi hisobotda boshqa majburiyatlardan mustaqil tarzda ko‘rsatilishi zarur.

- Ushbu aktivlar va majburiyatlar bo‘yicha o‘zaro qoplash (kompensatsiya) imkoniyati qat’iy man etiladi. 
Ya’ni, ular alohida hisob yuritilishi va to‘liq hajmda aks ettirilishi shart.

- Sotish uchun mo‘ljallangan aktivlar va majburiyatlarning asosiy toifalari moliyaviy holat to‘g‘risidagi hisobotda 
yoki unga ilova qilingan tushuntiruvchi izohlar orqali aniq ochib berilishi kerak. Bu esa foydalanuvchilarga tahliliy 
qarorlar qabul qilishda zarur bo‘lgan qo‘shimcha ma’lumotlarni taqdim etadi.

- Ushbu aktivlar va majburiyatlar bilan bog‘liq holda olingan yoki yuzaga kelgan daromadlar va xarajatlar 
boshqa yalpi daromad tarkibiy qismlaridan alohida, mustaqil ko‘rinishda ko‘rsatilishi lozim. Bu ularning moliyaviy 
natijalarga bo‘lgan real ta’sirini aniq baholash imkonini yaratadi.

- Sotish uchun mo‘ljallangan aktivlar va chiqib ketayotgan guruhlarga oid ma’lumotlarni hisobotning 
o‘tgan davriga tegishli solishtirma shaklda qayta taqdim etish majburiy emas. Ya’ni, solishtirma ko‘rsatkichlarni 
yangilab berish talabi mavjud emas.

Mazkur standartning yana bir muhim jihati shundaki, “sotish uchun mo‘ljallangan” deb tasniflangan aktivlarga 
nisbatan maxsus buxgalteriya hisob qoidalari joriy qilinadi. Ushbu qoidalar orqali aktivlar va majburiyatlarning 
haqiqiy qiymatini aniqlashtirish hamda ularni moliyaviy hisobotlarda aniq va tushunarli tarzda aks ettirish 
ta’minlanadi.

Buxgalteriya hisobiga qo‘yilgan bunday talablar ushbu aktivlarning iqtisodiy mohiyati bilan chambarchas 
bog‘liqdir. Chunki mazkur aktivlarning balans qiymati ularning doimiy foydalanilishi orqali emas, balki sotilishi 
hisobiga qoplanishi kutilgani sababli, ularning hisobini amortizatsiya orqali daromad bilan bog‘lash emas, balki 
baholash jarayoni tashkil etadi.

5-sonli MHXSga muvofiq taqdim etiladigan ushbu ma’lumotlar moliyaviy hisobot foydalanuvchilariga 
uzoq muddatli aktivlar va chiqib ketayotgan guruhlarning sotilishi natijasida yuzaga keladigan moliyaviy 
ko‘rsatkichlarni baholash, kompaniya rentabelligi, moliyaviy holati va pul oqimlarini yanada ishonchli tarzda 
prognoz qilish imkonini yaratadi.

